Очрашу вакытында Әлфия әби Хөснетдинова (Гафиятуллина) сөйләгәннәрдән
Әлфия әби Хөснетдинова (Гафиятуллина) – гап-гади авыл әбие. Авылда аны яратып остабикә, диләр. Үзе газета битләренә бастырырлык, телевидение аша күрсәтерлек шаулы исеме юк дип саный. “Бер мин генә түгел, бөтен иптәш кызларым шулай хезмәт итте сугыш елларында,” – дип сөйли ул. Шулай да аның истәлекләренә мөрәҗәгать итик әле. “Сугыш башланганда, миңа 10 яшь иде. Бүгенгедәй ачык хәтерлим. 21 июнь – авылда Сабан туе. Иртән авыл егетләре гармун уйнап, җырлап, сөлге, яулык җыйды. Һәр йорттан ниндидер бүләк белән чыкты алар. Без, бала-чага, аларга тагылган: кызык, күңелле. Шулчак авыл уртасына Сәйфетдин абый туктады, йөзе борчулы: “Сугыш башланган, иптәшләр”, - диде ул. Китте тавыш, китте елаш. Бәйрәмнең яме дә, тәме дә бетте. Шуннан соң авылда 5 ел Сабан туе үткәрелмәде. Икенче көнне авылның ир-атларын, егетләрен сугышка алдылар. Алар белән бергә яуга атлар да китте. Аларның кешнәве хәзер дә колак төбендә яңгырый, җанымны телә. 10 яшьлек балалар шул көнне олыгайдык без. Мәктәптән кайтуга фермага китәбез. Бер кызга норма: ерак кизләүдән 25 көянтә су алып кайтырга кирәк, җәен дә, кышын да, көзен дә шулай. Ничек түзде икән безнең ныгып та җитмәгән җилкәләр?! Түзмәгән шул, юкка гына 25 кыз-яшьтәшем арасыннан быел Җиңүнең 65 еллыгын ялгызым каршы алмыймдыр мин”.

Әлфия әби сөйли дә сөйли. Без аны зурлап, дәү әни дибез. Тыңлап утыручы кызларымның йөзе җитди. Берсенә - 15, икенчесенә 7 яшь. Һәрберсе үзен аның урынына куеп карый.

“Авылга кара печатьле кәгазьләр ява башлады. Кем кайгыдан көйде, кем аяктан егылды, әмма закон нык: иртәдән төнгә кадәр эшкә. 7 яшьлек энем Гомәр дә олыгайды. Әни сыер җиккән, җир сөрә, энем сыерны җитәкләгән, буе җитми, сикерә-сикерә атлый бичара. Без әле бәхетле, әти өйдә. Ул склад мөдире (бер кулы зәгыйфь иде әтинең). Ләкин күрәселәр алда булган икән. Әти ачлыктан шешенүче балаларга дип, йорт саен 2 кг ашлык биргән, моны белүчеләр чаккан, әтине 1942 нче елда төрмәгә утырттылар, ул 1950 елда гына кайтты, сәламәтлеге бик какшаган иде аның.

Язын агач утыртабыз, көзен башак җыябыз, су ташу үз нормасында кала, кичләрен сугышчыларга бияләй, оекбаш бәйлибез. Сугышның 4 елы кырык елга тиң иде. Сугыш беткәндә, без олы хатын-кызлар эшләгән эшләрнең барысын да эшли идек инде, ә бит безгә бары 14 кенә яшь иде әле. Сугыш бетү хәбәре авылга яшен тизлеге белән таралды. Исән-сау кайткан 2-3 агай да, әни-апалар да җиргә ятып елады, бусы шатлык яшьләре иде инде”.

Әлфия әби дөньяның ачысын-төчесен күп күргән, әмма күңел төшенкелегенә бирелмәгән, көр күңелле, ачык зиһенле.

“Быел хөкүмәтебез бик зурлады, олы бүләкләр бирде”, - дип рәхмәт укый ул. Яшь буынга җиткерәсе теләкләрен шигъри тезмәгә салган.

Су буенда пар каен

Ботагы суга тигән

Нәни кызлар гына идек

Илгә зур афәт килгәч.

Сугыш олыгайтты безне

Тартыр йөк авыр иде

Язмыш авырлыклар белән

Күпме кайгысын өйде.

Карыйм да сөенәм хәзер

Рәхәт үсәсез, яшьләр,

Балачак бер генә була

Күзгә тулмасын яшьләр.

Зур корбаннар белән яулап

Алынган тыныч тормыш

Бел, балам, аның кадерен

Сакларга зинһар тырыш!
